
ARUTYUNYAN, A.V. 

POETIC MANNER OF ALEXANDR YEVLAKHOV'S STORIES AND THE TRADITIONS OF 

CHEKHOVIAN PROSE 

The article examines the features of the poetic manner of Alexandr Yevlakhov's stories. Parallels are 
drawn with the stories of Anton Chekhov. Chekhovian traditions can be traced at various levels: a plot, a main 
character, the narrator's point of view. The originality of Alexandr Yevlakhov's stories is manifested in the 
role of the storyteller. Yevlakhov's narrator always explores the connection between human psychology and 
unexpected actions. Yevlakhov's creativity is a clear confirmation of his theoretical constructs and aesthetic 
preferences. 

Key words: short story, poetic manner, stylistics, composition, plot, narrator. 
 

АРУТЮНЯН, А.В. 

АЛЕКСАНДР ЕВЛАХОВТЫҢ ӘҢГІМЕЛЕРІНІҢ ПОЭТИКАСЫ ЖӘНЕ ЧЕХОВ ПРОЗАСЫНЫҢ 

ДӘСТҮРЛЕРІ 
Александр Евлаховтың әңгімелерінің поэтикасының ерекшеліктері қарастырылады. Антон 

Чеховтың әңгімелерімен параллельдер жүргізілуде. Чеховтың дәстүрлерін әртүрлі деңгейде байқауға 

болады: сюжеттік ситуациялар, басты кейіпкерді таңдау, айтушының көзқарасы. Александр 

Евлаховтың әңгімелерінің өзіндік ерекшелігі айтушы рөлінде көрінеді. Евлахованың айтушысы 

әрқашан адам психологиясы мен күтпеген әрекеттер арасындағы байланысты зерттейді. 
Евлаховтың шығармашылығы оның теориялық құрылымдары мен эстетикалық қалауларының айқын 

дәлелі болып табылады.  
Кiлт сѳздер: әңгіме, поэтика, стилистика, композиция, сюжет, баяндауыш. 

ЗЕЙНОЛЛА ШҮКІРОВ ШЫҒАРМАЛАРЫНДАҒЫ ТАБИҒАТ КӨРІНІСІ 
 

Түйін 
Әлемдік поэзия өкілдерінің шығармашылығына назар салғанда 

олардың қай-қайсысының да соқпай өтпейтін нысанасы – табиғат. Мақалада 
туған халқының қайсар қаламгері, зергер ақыны Зейнолла Шүкіровтің 
табиғат көрінісін суреттеудегі шеберлігі сөз етіледі. 

Кілт сөздер: табиғат, табиғат лирикасы, теңеу, эпитет. 

1 Кіріспе 

Зейнолла Шүкіров – «қазақ тың Островскийі» атанған көрнекті қаламгері, әрі зергер, 
әрі арынды ақыны, сонымен қатар ол дарынды прозаик. 

Зейнолла Шүкіров 1927 жылы ақпанның 16 жұлдызында Қызылорда облысының Арал 
ауданындағы Бөген ауылында туған. Науқастығына қарамастан өз бетінше білімін көтеріп, 
жазушылықпен айналысты. Алғашқы жинағы 1955 ж. «Менің достарым» деген атпен жарыққа 
шыққан. Адамгершілікті, адал махаббат пен шынайы сезімді суреттейтін «Теңіз жырлары» 
(1960), «Арал дәптері» (1962), «Сағыныш» атты өлең кітаптары, сондай-ақ, Арал балықшы-

ларының ауыр тіршілігін, өмірін бейнелейтін «Тоғысқан тағдырлар» (1961), бүгінгі заман-

дастар келбетін ашатын «Сырлы дүние хикаялары» (1966), «Ізгілік іздері» (1967), «Қиын 
түйін» (1973) повестері мен «Отты өткелдер» (1983) атты романы жарық көрді. Өлеңдері мен 
поэмалары 1977 жылы «Таңдамалы шығармалар» деген атпен жарыққа шыққан. З.Шүкіров 
сонымен қатар көркем аудармамен де айналысты. Орыс ақыны Ф.И. Тютчевтің «Жартас пен 
теңіз» атты жыр жинағын қазақ тіліне аударды.  

Зейнолла Шүкіров туралы естеліктер де, лирикалық өлеңдер де, поэмалар да жазылып 
келеді. Асқар Тоқмағамбетовтің «Жаралы жолбарыс» («Зейнолла Шүкіров туралы дастан»), 
Мұзафар Әлімбаевтың «Құрыш қазақ» (лирикалық дастан), Мұқағали Мақатаевтың «Тағдыр-

лардың тағдыры», Жарасқан Әбдірашевтің «Ағаны іздеу», Иранбек Оразбаевтың «Ақын 
жатыр», Серік Сейітмағамбетовтің «Зейнолла Шүкіровтің соңғы монологы», Сырбай Мәуле-

новтің «Құрыш жүрек», Мұзафар Әлімбаевтың «Қаһарманын халық ұмытпайды» арнаулары, 
Нәсреддин Серәлиевтің «Теңіз жыры», Бек Тоғыбайұлының «Қайсар қазақ», Қомшабай 
Сүйенішевтің «Талант пен тағдыр», Айжарық Сәдібекұлының «Содан бері ағып өтті талай 
жыл», Молдахмет Қаназовтың «Сағыныштың сары жапырақтары (Зейнолла Шүкіров жайлы 
деректі мөлтек әңгімелер)», Тынымбай Нұрмағамбетұлының «Теңізден бұрын өлген ақын», 
Файзолла Омаровтың «Бөгеннен ұшқан бұлбұл», Шөмішбай Сариевтің «Теңіз толқыныңда 
туған ақын», Сайлаубай Жұбатырұлының «Азабынан абат өсірген тағдыр» және т.б. естелік-

тер- эсселер – бәрі де дарынды ақынның шығармашылық келбетінің дара бітімді тұлғасының 
деректі сипатын да, әдеби көркем жинақтаумен өрілген тұлғасын да танытады. Осы арада 
профессор Т.Тебегеновтің «Қаһарман қазақ Зейнолла Шүкіров – қаламгер және романтика-

лық-реалистік кейіпкер» атты еңбегіндегі бағалауы да рухани құндылықтар әлеміндегі 
Зейнолла Шүкіров болмысын саралауды дәйектей түседі: 

«Зейнолла Шүкіров – әдебиет тарихындағы романтикалық кейіпкер, әрі қайсар 
қаламгер. 45 жыл бойы екі аяғынан тік басып жүре алмаса да, адамдардың мәңгілік рухани 
қызметшісі болу жолындағы қажырлы күрескерлік, шығармашылық еңбек ерлігі жолындағы 
қырандай биікте самғаған қалпынан айнымай өтті. Адамзат ұрпақтарының рухани қызметшісі 
болған ұстанымын адамдардың екі дүниеде (фәни мен бақи) сабақтастығын қалдырған асыл 
сөздері мен өнегелі тағдыры арқылы дәлелдеген алыптар қатарынан Зейнолланың да орын 
алатыны ақиқат. Бұл – мәңгілік өмір жалғастығы» [1, 227 б.]. 

Зейнолла ақынның жаны туған жердің сұлу табиғатын бейнелеп, тануға құштар. 
Зейнолла Шүкіров қазақ даласының көркін, ерекшеліктерін айқын бояумен шебер суреттеген. 
Табиғат әлемін адам көңіл-күйімен ұштастырып, әдемі жеткізе білген. Ақын тілі шебер, ойы 
өткір, табиғат жайлы шығармашылық жолында үзбестен сүйсіне жырлап өткен. 

Қазақ поэзиясына сыршыл лирикалық өлеңдерімен өзіндік үлес қосқан ақын Зейнолла 
Шүкіровтің табиғат лирикасына жататын өлеңдері де классикалық көркемдік үрдістер аясын-

дағы шығармашылық сипатымен ерекшеленеді. «Таң алдында», «Аңсарым алыс жұлдызда», 
«Теңіз жыры», «Күн батарда», «Тербейді таң самалы, май самалы», «Алматым», «Айнакөл», 
«Теңіз», «Таң алдында» («Тыныпты тентек жел ескен»), «Дауыл», «Ай», «Қала берсін мүлгіп 
құрақ», «Ақша қар», «Көктем», «Қыс», «Аякөз тоғайы», «Ерке гүл, сарғайма ерте күзің 
соқпай», «Сыпырды қыс ақ көрпесін», «Жайылып жаңбырдан соң алақаны», «Ақша қар», «Күз 
әпке», «Табиғат қалады-ау бір жырғап таңда», «Теңізбен кездесу», «Ей, таулар, бұлт айналған 
төбесінен», «Қансонар», «Қарағай», «Ару көл», «Бұлттар, бұлттар», «Көл жағада», «Айнакөл», 

«Күншуақ», «Көктем күліп кіреді талай баққа», «Бақша», «Балқұрақ», «Нөсер күні», «Тау 
гүлі», «Қоңыр күз», «Дауыл», «Бұлт», «Қыз бен аяз», «Жауғытұрым», т.б. 

Табиғат – адам баласының еңбек етіп, өмір сүретін ортасы. Табиғатты дүниежүзінің 
классик ақындарының бәрі жырлаған. Дәуірі мен ортасына, өзінің және басының көңіл күйіне 
байланысты әр ақын өзінше жырлайды. Біреулер таза пейзаждық суреттер жасаса, екінші 
біреулер табиғат арқылы қоғамдық өмірді, тартысты, арпалысты суреттейді [2]. 

«Табиғат лирикасының алғашқы белгі, нышандарын фольклорлық поэзиядан бажай-

лауға болады. Өйткені қашанда адамзат табиғатпен етене жақын. Сондықтан айнала қоршаған 
орта және оның түрлі жаратылыс сырлары адамның назарын өзіне аудармай қоймаған. 
Осындай жағдайда ақындар табиғатқа арнап лирикалық өлеңдер жазып отырған. Біреулер 
табиғаттың пейзаждық суреттерін жасаса, енді бір ақындар сол табиғат арқылы қоғамдық 
өмірді, адамның ішкі көңіл-күйін астастыра жырлаған» [3, 192 б.]. 

Теңіз толқынында туған Зейнолла Шүкіров шығармашылығы теңіздей тап-таза, мөп-

мөлдір, тұнық, жағаға соққан толқындай асау. Өмірдің қатал сынақтарына мұқалмай, құрыш-

тай шыңдалып өскен З.Шүкіров әрі ақын, әрі жазушылық қасиетімен әдебиет әлемінде өшпес 
ізін қалдырды. Қаламгер аяғымен жер шарын шарламаса да, қаламымен он сегіз мың ғаламға 
саяхат шеккен. Ол өз зеректігі мен дарынының арқасында өмірдің өзіне «өзін» дәлелдеп кеткен 
нар тұлға. Бұл сөзімізге оның алғашқы жинағынан бастап, толассыз шығармашылығы дәлел 
бола алады. 

2 Материалдар мен әдістер 

Мақаламызда, айта кеткендей, ақынның «Қасиетті сезімдер» атты жинағы талданбақ. 
Бұл жинақта Зейнолла Шүкіровтың таңдаулы әңгімелері мен повесттері топтастырылды. 
Адамгершілік, ар тазалығы мен адалдық, инабаттылық, достық пен махаббат тақырыбы арқау 
болған «Қасиетті сезім» кітабында, ақынның табиғатты суреттеудегі ерекшелігіне тоқталдық. 

3-4 Нәтижелер мен талқылау 

Жинақтағы«Қашқын қыз» әңгімесіндегі «Айсыз қараңғы түн. Аспан тұнжырап алған, 
түйдек-түйдек қара бұлт үріккен қойдай үдере көшеді. Жұлдыздар бұлт жыртығынан 
жылт етіп көрініп, қайта жоқ болады» (З.Шүкіров «Қасиетті сезім», 24 б). Автор осы көрініс 
арқылы көз алдымызға қараңғы түннің аспан әлемін бірден елестетеді. Оған қоса, ақын бұл 
көріністе аспандағы бұлттың көшуін қазақ танымына барынша жақын төрт түліктің бірі қойды 
алып, үріккен қойдай үдере көшті деп сипаттайды. Ал жұлдыздардың жылт етіп жоқ болу 
қасиетін сипаттауда бұлт жыртығы тіркесін сәтті қолданады. 

Қазақ танымында қой – бейбітшіліктің, тыныштықтың, үндестіктің, тоқшылықтың 
және молшылықтың символы. 

«Сең үстінде» шығармасында жазушы Дауыл. Зәуреш гулеген жел үніне құлақ тосады. 
Дауыл ішін тартып ұли соғады. Сеңді дал-дал қылып сөгіп жіберердей. Сонсоң бір-біріне 
соғып, астын үстіне шығаратын сияқты (З.Шүкіров «Қасиетті сезім», 35 б.) – деп табиғаттың 
бір көрінісін көз алдымызға елестетеді. Бұл жерде автор кейіптеу тәсілін өте орынды 
қолданған. Дауыл ішін тартып ұлиды, сеңді сөгіп жіберердей күйге енеді. Жазушы желді тек 
табиғат құбылыстарының жай көрінісі деп қана суреттемей, адамның ашулы, ызалы, 
арыстандай жыны ұстаған, қатты сөгіп жіберердей қатал мінезіне теңеген. 

Қазақ – кең даланың ауасымен тыныстаған, үнемі кеңістікті ғана мекендеуді мұрат 
тұтқан халық. Даланың өсімдіктері де, түні де, алаулаған күні де, көшпелілердің мәңгілік 
рахатты тұрағы ауылы да – бәрі де ақындар жырларының арқауы. Зейнолла ақын да даланың 
ғажайып сырлы бояулы келбетін, әсерін тебіреністі жолдармен бейнелей жырлайды: Кешке 
қарай төніп қалған қатерден хабар бергендей, батыс көкжиек қан қызыл шұғыла шашты да 
бүкіл әлем өрт құшағында жатқандай ұзақ алаулап тұрды (З.Шүкіров «Қасиетті сезім», 37 
б.). Бұл суреттеу арқылы автор алдағы болатын қатерді көкжиек қан қызыл шұғыла шашты 
да бүкіл әлем өрт құшағында жатқандай ұзақ алаулап тұрды деп табиғаттың мазасыз бір 
көрінісімен байланыста суреттейді. 

«Тоғысқан тағдырлар» повестінде жұлдыздар бейнесі төмендегідей шеберлікпен 
беріледі: 

Жұлдыз теңгеліктер қадаған аспан төсі кең жайылып, маужырап жатыр. Көтеріліп 
келе жатқан алтын ай жапырақтар арасынан әлсін-әлсін сығалап қалады (З.Шүкіров 
«Қасиетті сезім», 73 б.). Мәтіндегі жұлдыз теңгелік авторлық қолданыстағы эпитет. Автор 
аспан төсіне жұлдыз теңгеліктерді қадап, маужырап жатыр деп суретті бейне жасайды. 
Көз алдымызға бұлтсыз ашық аспан, жылт-жылт еткен жұлдыздар бейнесі еріксіз келеді.  

Март туып, өз тағдырының шешілуіне өлшеулі-ақ күн қалғанын сезгендей, қыс 
құтырып тұр. Жел зарлы ызыңдап ұли соғады. Ақ түтек қарлы құйын көрінген үйдің есігіне 
кептеліп, жан ұшырып терезесін қағады, қора-қораның қуыс түкпіріне тығылады. Бір кезде 
жын жетектегендей қайта ышқынып қу медиен далаға бет алып дүркірей жөнеледі. Қыс 
кетер алдында бар дүниенің апшысын қуырып алуға асыққандай. Дауыл екпініне шыдамай 
қалтыраған қамыс қора жапырыла құлайды, қайта-қайта иіліп тәжім етеді. Жел уіліне мың 
сан сыбызғы үн қосқандай, мұңды сыңсып, бебеу қағып әндетеді (З.Шүкіров «Қасиетті сезім», 
101 б.). Жазушы табиғаттың тек жалаң суретін ғана беріп тұрған жоқ, оны адам өмірімен нық 
байланыстырып тұр. Қыс мезгілі кетіп, көктем туар мезгіл жетті... Автор мәтінде осы жыл 
мезгілінің бір-біріне ауысуын, қыс бітіп көктем келді деп жалаң суреттемейді. Өмір – 

қозғалыс, өмір – бәсеке. Осы сәтті бейнелі түрде көз алдымызға елестетеді. Өмір – қозғалыс... 
Шығармада қыс мезгілінің аяқталып, көктемнің келуі, әр нәрсенің өз мерзімі, уақыты 
болатынынан хабар береді. Өмір – бәсеке... Тіптен жыл мезгілдері бір-біріне оңай өз кезегін 
бермейді, соңына дейін арпалысады, алысады. Өз тағдырының шешілуіне өлшеулі-ақ күн 
қалғанын сезген қыс бар мүмкіншілігін салып, сарп етеді: құтырады, ызыңдап ұли соғады, 
көрінген үйдің есігіне кептеліп, жан ұшырып терезесін қағады, қора-қораның қуыс түкпіріне 
тығылады, кейде жын жетектегендей қу медиен далаға бет алып дүркірей жөнеледі, енді 
қыс мінезінің ушыққанынан қамыс қора жапырыла құлайды. Міне, қыс мезгілі көктеммен 
соңғы демі қалғанша осылай күреседі. Автор тек қана жалаң табиғаттың көрінісін суреттеп 
тұрған жоқ, осы суреттеу арқылы оқырманға да ой салып тұр. 

Арық суы ай сәулесімен шағылысып, аппақ сүттей жарқырап жатыр. Түнгі майда 
толқын құмдақ жағалауға шылп-шылп соғады (З.Шүкіров «Қасиетті сезім», 116 б.). Автор 
енді бір табиғат көрінісін беруде түнгі арық суын көз алдымызға елестетеді. Түнгі арық суы 
автордың суреттеуінде ай сәулесімен шағылысып, аппақ сүттей жарқырайды деп 
сипатталады. Түнгі арық суының ай сәулесімен шағылысып аппақ сүтке енуі, көз алдымызға 
түнгі арықтың кейпін көрсетеді. Автор арықтың түнгі кейпін көрсетуде ақ сүт тіркесін 
қолдану арқылы біріншіден, қазақ танымындағы тағам атауы сүтті және ұлттық мәні бар ақ 
түсті сәтті қолданған. Суреткер өз шығармаларында табиғаттың көрінісін бейнелеуде қазақ 
танымына жақын атауларды орынды қолдана білген.  

Аспанның да әншейіндегі ашық көк түсі ақ айран тартқан бүгін, бір уыс бұлтсыз 
жалындап тұр (З.Шүкіров «Қасиетті сезім», 121 б.). Мұнда да автор бұлтсыз ашық көк түсті 
аспанды ақ айранға теңейді. 

5 Қорытынды 

Зейнолла Шүкіров – қазақ әдебиеті тарихындағы әдеби үдерістегі елеулі шығармала-

рымен даралана танылған көрнекті шығармашылық тұлға. Қырық жыл бойы төсекте жатқанда 
қолынан қаламы түспеген, оқуы мен шығармашылық қызметін ұштастырған оның әдеби 
мұрасы – ұлттық рухани құндылықтарымыз тағылымын танытады. 

Табиғат көріністері мен құбылыстарын жырлауда әсерлі бейнелеу, тың тіркестер мен 
әсем суреттер жасау – Зейнолла Шүкіровтің басты ерекшелігі. Оның табиғат тақырыбындағы 
қай шығармасында болмасын ұлттық өрнек айрықша аңғарылады. 

Көзі тірісінде-ақ халқынан бағасын алып үлгерген дарынды ақын, жазушы. Зейнолла 
Шүкіров «Бір жұлдыз болып жанам мен, Бір жұлдыз болып қалам мен» деп айтып кеткен екен. 
«Жақсының өзі өлгенмен, сөзі өлмейді» деген, Зейнолланың рухы мәңгі жасай бермек. 

БЕКБОСЫНОВА, А.Х., МЕШІТБАЙ, А.Қ. 
ПЕЙЗАЖ В ПРОИЗВЕДЕНИЯХ ЗЕЙНОЛЛЫ ШУКУРОВА 

При взгляде на творчество представителей мировой поэзии непроницаемая цель любого из них-

природа. В этой статье рассказывается о мастерстве Зейноллы Шукурова, писателя, поэта родного 
народа. 

Ключевые слова: Природа, лирика природы, сравнение, эпитет. 

LANDSCAPE IN THE WORKS OF ZEYNОLLA SHUKUROV 

When exploring the literary works of global poets, an unyielding motif for each of them is nature. This 
article delves into the artistry of Zeynolla Shukurov, a writer and poet hailing from his indigenous community. 

Key words: Nature, lyrics of nature, comparison, epithet. 

ҚАЗАҚТЫҢ КҮЛДІРГІ ӘЗІЛ-ӘҢГІМЕЛЕРІНДЕГІ 

ЭТНОНИМДЕР ТУРАЛЫ БІРЕР СӨЗ  
 

Түйін 

Мақала халық ауыз әдебиетінің бір саласы – күлдіргі әзіл-қалжың 
әңгімелерді отандық ғалымдар көзқарастарына сүйеніп, қазақ ономастикасы 
аясында қарастырылады.  

Автор қазақтың күлдіргі әзіл-әңгімелеріндегі «би-шешендер айтты» 
деген кейбір руларға қатысты қалжың, әзіл-оспақ сөздерге тоқталып, 
олардың ономастикалық кеңістіктегі қыр-сырын танып-білуге де болатынын 
алға тартады. 

Мақалада күлдіргі әзіл-әңгімелері аясында да ру аттары кездесетінін 
назарға алып, ең алдымен, әр дәуірдің, әр кезеңнің ерекшелігіне, шындығына 
байланысты туған қалжың, әзіл-оспақ әңгімелер (анекдоттар) халқымыздың 
тарихымен, саяси-рухани, тұрмыс-тіршілігімен, тіпті, қазіргі қоғамдағы 
мінез-құлықты қалыптастыру мәдениетімен сабақтас екені де сөз етіледі. 

Халық ауыз әдебиетінің күрделі де көркем дүниесі күлдіргі әзіл-

әңгімелеріндегі ономастикалық атауларды жинақтап, оның ішінде қазақ 
руларының ешкімге ұқсамайтын ерекше бет-бейнесін «имиджін», «стерео-

типін» немесе «мінез-құлық прагматизмін» қазақ ономастикасы аясында 
кешенді түрде зерттеудің маңызы зор екенін ұсынады.  

Кілт сөздер: қазақ ономастикасы, күлдіргі әзіл-әңгімелер, анекдот 
термині, мінез-құлық имиджі, қазақтың ру аттары (этнонимдер). 

 

1 Кіріспе 

Қазақ ауыз әдебиетінің аса бай фольклорлық мұрасының бірі – күлдіргі әзіл-әңгімелер.  

